Ffydd Abraham (2)
Darlleniad: Hebreaid 11:8-10
Ffydd Abraham wnaeth iddo wrando ar Dduw. Roedd Duw yn ei alw i adael ei gartref a mynd i wlad y byddai’n ei derbyn yn etifeddiaeth yn nes ymlaen. Ond pan aeth oddi cartref doedd e ddim yn gwybod ble roedd yn mynd! 9 A phan gyrhaeddodd y wlad roedd Duw wedi ei haddo iddo, ei ffydd wnaeth iddo aros yno. Roedd fel ymwelydd mewn gwlad dramor, yn byw mewn pebyll. (Ac Isaac a Jacob yr un fath, gan fod Duw wedi rhoi’r un addewid iddyn nhw hefyd.) 10 Roedd Abraham yn edrych ymlaen at fyw yn y ddinas roedd Duw wedi ei chynllunio a'i hadeiladu, sef y ddinas sy’n aros am byth.
Dyn ni wedi dysgu’n barod fod Abraham wedi cael galwad arbennig gan Dduw, a’i fod wedi ymateb yn ufudd a ffyddlon i’r alwad. Ar ôl i Abraham gyrraedd gwlad yr addewid, y wlad roedd Duw wedi haddo iddo (Canaan), pam wnaeth o ddim adeiladu tai neu gaer, pam na chymerodd o fwy o feddiant o’r wlad? Pam ei fod, ‘fel ymwelydd mewn gwlad dramor, yn byw mewn pebyll?’
Yn Genesis (12:1-3) mae Abraham yn derbyn addewidion am fendithion rhyfeddol oddi wrth Dduw. Mae Duw’n dweud ei fod am wneud teulu Abraham yn genedl fawr, a bod enw Abraham yn mynd i fod yn fawr hefyd.  Roedd Duw yn addo y byddai gyda nhw, ac yn eu bendithio. Ac os nad oedd hynny’n ddigon, fe ymddangosodd Duw eto i Abraham (Genesis 12:7) a dweud ei fod am roi y wlad i’w ddisgynyddion.
Mae’n rhaid fod Abraham wedi sylweddoli mor fawr oedd ei fraint; bod Duw wedi dewis ei deulu i fod yn bobl iddo ef ei hun. Roedd ganddo’r cyfrifoldeb mawr o gadw ei deulu yn ffyddlon i Dduw, a peidio addoli eilunod a gau-dduwiau. Wrth fyw mewn pebyll roeddent yn gallu gofalu am eu lles ysbrydol yn hytrach na phoeni am dai ac eiddo. Doedd dim sylfeini parhaol i’r pebyll ac roedd Abraham yn, ‘edrych ymlaen at fyw yn y ddinas roedd Duw wedi ei chynllunio a'i hadeiladu, sef y ddinas sy’n aros am byth.’
Falle nad oedd Abraham yn adeiladu dinas o gerrig am ei fod yn aros yn eiddgar am y ddinas oedd gan Dduw ar ei gyfer yn y nefoedd.
Y cwestiwn mawr ydy lle dyn ni’n sefyll? Ydyn ni’n debyg i Abraham? Roedd ganddo ddigonedd o eiddo a gweision ac eto roedd o’n aros am y ddinas dragwyddol, dinas Duw. Ydyn ni’n byw bywydau glân?  Ydy’n bywydau ni yn dystiolaeth dda o gariad Duw i’r bobl o’n cwmpas? Rhaid i ni geisio byw drwy ffydd fel Abraham, ac edrych ymlaen at y cwbl sydd wedi ei addo ar ein cyfer.

